
ধরণীর প্রেমপাশ ছেদিতে কাতর

যেন হয়ে ভীম বাহু, গাঢ় আলিঙ্গনে

বিদায় মাঙ্গিছে তারে, চরমে, নীরবে।

বিবাদ করিয়া শির দেহ সহ যেন,

পড়িয়া রয়েছে, দূরে; শোণিতের স্রোত

মধ্যস্থ হয়েছে, দোঁহা মিলাবার লাগি,

(মিলিবার নয় যাহা)। সৈন্য গণ মাঝে

কেহ নাহি অনাহত বাঁচিয়াছে যারা।

কেমনে কহিব, দেব, কেমনে যুঝিল

একাকিনী সে মহিলা মো সবার সাথে;

যুদ্ধ কালে কে বা তারে দেখেছে নয়নে;—

মধ্যাহ্ন মার্ত্তণ্ড পানে কে চাহিতে পারে?

বীর তেজ, রূপ তেজ, যৌবনের তেজে

তেজস্বিনী সে কামিনী বর্ষিতে লাগিলা

অনর্গল শরজাল রশ্মিজাল সম;

এই মাত্র তদা চোখে হেরিলাম ভূপ!

এস্ত মধুকর কুল পলায় যেমতি,

হুলী, ত্যজি মধুক্রম, যবে আসি ব্যাধ

আগুন লাগায় চক্রে; পলাইল ত্রাসে

সৈন্য গণ, ব্যূহ ত্যজি, বামার প্রভাবে।

আর কি কহিব দেব, দেখ মোরে চেয়ে,

কখন যা হয় নাই হয়েছে আমার—

